Вовед

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ


Со овој Предлог на Закон за изменување на Законот за тутун и тутунски производи се предлага укинување на надоместокот на тутунски производи, заради реализација на Заклучок на Владата Република Македонија. 



Истиот се усогласува со Измените на Законот за акцизите со оглед на тоа што во Собранието на Република Македонија се доставени Предлог-Законот за изменување и дополнување на Законот за акцизите со кој е предложено обединување на акцизата со надоместоците на тутунските добра и Законот за изменување и дополнување на Законот за здравствена заштита со кој се предлага укинување на надоместокот на тутунски добра. 

II. ЦЕЛИ, НАЧЕЛА И ОСНОВНИ РЕШЕНИЈА

Со оваа измена на Законот за тутун и тутунски производи исто така се предлага укинување на надоместокот на тутунски добра со што ќе се изврши негово обединување со акцизата за тутунските производи во комбинирана акциза со ист фискален ефект кој до сега го имаше Министерството за земјоделство, шумарство и водостопанство во рамките на одобрениот Буџет на Република Македонија.


Овој Закон се заснова на истите начела врз кои се заснова законот чие изменување се предлага.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на законот е со ист фискален ефект кој до сега беше распределуван на Министерството за земјоделство, шумарство и водостопанство од Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ


Предлогот на законот не предизвикува дополнителни фискални импликации врз Буџетот на Република Македонија.   
V.  ДОНЕСУВАЊЕ НА ЗАКОНОТ ПО СКРАТЕНА ПОСТАПКА

Со оглед на тоа дека не се работи за обемен и сложен закон, се предлага согласно член 170 од Деловникот на Собранието на Република Македонија да се разгледа Предлогот на закон и да се донесе по скратена постапка заради усогласување со Предлог-Законот за изменување и дополнување на Законот за акцизите кој се наоѓа во Собраниска процедура.

ПРЕДЛОГ НА ЗАКОН ЗА ИЗМЕНУВАЊЕ  

НА ЗАКОНОТ ЗА ТУТУН И ТУТУНСКИ ПРОИЗВОДИ

Член 1

Во Законот за тутун и тутунски производи (“Службен весник на Република Македонија” бр.24/06, 88/08, 31/10, 36/11 и 53/11) членот 50 се менува и гласи:

“(1) За финансирање на активностите во примарното тутунско производство и за промоција на извозот средствата се обезбедуваат од Буџетот на Република Македонија.“

Член 2

Членовите 52, 53, 54, 55 и 56 се бришат.

Член 3

Во членот 66 став 1 точката 25) се брише.

Член 4


Се овластува Законодавно-правната Комисија на Собранието на Република Македонија да утврди пречистен текст од Законот за тутун и тутунски производи.

Член 5
Овој закон влегува во сила осмиот ден од денот на објавувањето во “Службен весник на Република Македонија, а ќе се применува во рок од 30 дена од денот на влегување во сила на овој закон.”

О Б Р А З Л О Ж Е Н И Е
I.ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Со предложената измена на член 50 од постоечкиот Закон за тутун и тутунски производи („Службен весник на Република Македонија“ бр.24/06, 88/08, 31/10, 36/11 и 53/11) се предлага бришење на одредбата со која се утврдува надомест за тутунски производи што го плаќаат правните лица коишто произведуваат или увезуваат тутунски производи, бидејќи истиот ќе биде обединет во заедничка односно комбинирана акциза со Законот за акцизите, со ист фискален ефект кој и до сега беше распределуван на Министерството за земјоделство, шумарство и водостопанство од Буџетот на Република Македонија.

Бришењето на членовите 52, 53, 54, 55 и 56 кое се врши со членот 2 од оваа измена, се предлага поради тоа што целата постапка за пријава, уплата и контрола на надоместокот ќе биде преземена согласно Законот за акцизите.

Со членот 3 од оваа измена се брише казнената одредба која е во врска со предложеното бришење на член 52 од постоечкиот Закон за тутун и тутунски производи.

II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со предложените решенија се нудат решенија кои ќе овозможат поефикасна примена на законот и истите се усогласуваат со Предлог-Законот за изменување и дополнување на Законот за акцизите.
III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со овој предлог за изменување на Законот за тутун и тутунски производи се очекува да се подобри и зголеми наплатата на надоместоците од правните лица кои увезуваат и произведуваат тутунски производи.

Одредби од Законот за тутун и тутунски производи
кои со предложениот Закон се менуваат
Член 50

           За финансирање на активностите во примарното тутунско производство, за дополнително финансирање на примарното земјоделско производство и за промоција на извозот се утврдува надоместок што го плаќаат правните лица коишто произведуваат или увезуваат тутунски производи.

           Надоместокот од ставот 1 на овој член е приход на Буџетот на Република Македонија и се уплаќа на соодветна уплатна сметка, во рамките на трезорската сметка.

          За финансирање на промоција на извозот ќе се користат средства во висина од 10% од надоместокот од членот 52 став 1 алинеја 1 на овој закон.

Член 52

          Висината на надоместокот што се плаќа при производство и увоз на тутунски производи изнесува:

         - за една произведена или увезена цигара што содржи тутун  0,15 ден/парче и

         - за една произведена или увезена пура или цигарилос што содржи тутун, 10 ден/парче.


Обврзник за плаќање на надоместокот од ставот 1 на овој член е правното лице кое произведува тутунски производи.

          Обврзник за плаќање на надоместокот од ставот 1 на овој член е правното лице кое увезува тутунски производи.

           Надоместокот од ставот 1 на овој член за обврзникот од ставот 2 на овој член го пресметува производителот кој е должен да го уплати надоместокот на соодветна уплатна сметка во рамките на трезорската сметка, во рок од 15 дена по истекот на секој календарски месец во кој се пуштени тутунските производи во слободно-правен промет.

           Надоместокот од ставот 1 на овој член за обврзникот од ставот 3 на овој член го пресметува и наплатува царинскиот орган при наплата на царинските давачки за увоз и го уплатува на соодветна уплатна сметка во рамките на трезорската сметка.

           Надоместокот за производство на тутунски производи не се плаќа, доколку количината на производите што се фактурира е извезена.

           Во случајот од ставот 6 на овој член производителот што го фактурирал производот е должен кон фактурата да приложи извозна царинска декларација од извозникот, како доказ дека количината на производот на кој не е пресметан  надоместокот е извезен од Република Македонија.

           Во случај на извоз, на докажливо неупотребени или уништени под даночен надзор тутунски производи, за кои е пропишан надоместок во став 1 на овој член и за кои претходно е платен надоместокот од ставот 1 на овој член, обврзникот има право на враќање на уплатениот надоместок за извезените, докажливо неупотребените или уништените под даночен надзор количини тутунски производи, во согласност со прописот од членот 53 став 2 на овој закон. 

Член 53


Обврзникот за плаќање на надоместокот од членот 52 на овој закон може до Царинската управа да поднесе барање за враќање на надоместокот од членот 52 на овој закон, за количината што е извезена, докажливо неупотребена или уништена под даночен надзор.


За начинот и постапката и рокот за враќање на надоместокот од ставот 1 на овој член соодветно ќе се применуваат одредбите од прописите за даночната постапка. 

Член 54


Начинот и постапката на утврдување, пресметување и уплатување ги пропишува министерот за земјоделство, шумарство и водостопанство во согласност со министрерот за финансии. 


Во постапката за утврдување, пресметување и уплатување на надоместокот се применуваат одредбите од прописите за даночна постапка, доколку со овој закон поинаку не е определено. 


Обврзникот за плаќање на надоместокот е должен навремено и правилно да го пресметува и уплатува надоместокот, како и да води, одржува и чува уредна и точна евиденција за пресметаниот и уплатениот надоместок. 


Министерот за земјоделство, шумарство и водостопанство во согласност со министерот за финансии донесува поблиски прописи за начинот и постапката за водење и чување на евиденцијата од ставот 3 на овој член. 


Надлежна за контрола на утврдувањето, пресметувањето и уплатата на надоместокот, ослободувањето од плаќањето на идниот надоместок, како и за почитување на роковите за уплатување на надоместоците е Царинската управа. 

Член 55


Царинската управа е должна да води евиденција на обврзниците за плаќање на надоместокот од членот 52 на овој закон. 


Министерот за земјоделство, шумарство и водостопанство во согласност со министерот за финансии ги пропишува содржината, начинот на водење на евиденцијата на обврзниците, како и начинот на доставување на податоците за водење на евиденцијата. 


Обврзникот за плаќање на надоместокот е должен, во рок од 15 дена од денот на настанувањето на обврската за плаќање на надоместокот, до Царинската управа да достави податоци заради негово евидентирање, во согласност со прописот од ставот 2 на овој член. 

Член 56


За застареноста на обврската за плаќање на надоместокот соодветно се применуваат одредбите од прописите за даночната постапка. 

Член 66

Глоба во износ од 15.000 до 20.000 евра во денарска противвредност ќе му се изрече за прекршок на правното лице, ако:


1) врши производство на тутун без да склучи договор за производство и откуп со откупувачот (член 6);


2) не употребува семенски материјал од откупувачите на тутун обезбеден од регистриран производител на тутунско семе (член 8 став 1);


3) не обезбеди семенски материјал од регистриран производител на тутунско семе во предвидените количини (член 8 став 2); 


4) не е запишан во регистарот на откупувачи (член 20 став 1);

5) не обезбеди соодветен документ од банкарска институција за договорените количини на тутун од тековната реколта (член 20 став 5);


6) не ги исполнува условите од членот 21 на овој закон; 


7) не поднесе барање за запишување во регистарот на откупувачи на тутун што го води Министерството за земјоделство, шумарство и водостопанство (член 22 став 1);

8) откупот не го врши според мерилата за квалитативна и квантитативна процена (член 24 став 1);


9) процената на тутунот ја врши проценувач кој нема лиценца (член 26 став 1); 


10) не обезбеди постојано присуство на претставник при процената на тутунот (член 27 став 2 и став 3);


11) нема обезбедено книга согласно овој закон и податоците не ги објавува јавно, не ги забележува во книгата за процена и не издава на производителот заверена дневна потврда за предадениот тутун во која е наведена бруто и нето количина, дара и други одбитоци (песок и влага) (член 28 став 1 и став 2);

12) не го прими, не го евидентира спорниот тутун во книгата за процена и книгата за приговори и писмено истиот ден не го пријави до комисија за повторна процена (член 28 став 1 и член 29 став 2)

13) не обезбедува присуство на претставник во комисијата за повторна процена (член 29 став 4)


14) врши купување, прекупување, продажба и препродажба на суров тутун во лист или режан тутун спротивно на одредбите на овој закон (член 32);


15) врши извоз на неферментиран суров тутун неманипулиран во индустриски класи и непакуван во тонга бали или во картонски кутии (член 33),


16) врши промет, извоз и увоз на ферментиран тутун, без да е запишан во трговскиот регистар или без сертификат за квалитет (член 34);


17) врши производство на тутунски производи, без да е запишан во трговскиот регистар за вршење дејност производство на тутунски производи и без да е запишан во регистар на производители, извозници и увозници на тутунски производи што го води Министерството за економија (член 35 став 1);


18) не ги исполнува условите од членот 35 став 2 на овој закон;


19) врши промет, извоз или увоз на тутунски производи без да е запишан во регистарот на производители, извозници и увозници на тутунски производи што го води Министерството за економија или без сертификат за квалитет и безбедност (член 36); 

 
20) не ги исполнува условите од членот 36 став 2 на овој закон;


21) не поднесе барање до Министерството за економија за запишување во регистарот на марки на тутунски производи (член 38 став 5); 


22) употребува адитиви (додатоци) спротивно на одредбите од членот 40 на овој закон; 


23) пушта во промет цигари што на пакувањето не содржат податоци за содржината на катран, никотин и јаглероден моноксид во милиграми по цигара (член 41); 


24) врши продажба на одделни цигари и/или други тутунски производи надвор од оригиналното пакување на производителот, со исклучок на пурите  член 49); 

25) доколку не го пресмета или неточно го пресмета надоместокот, односно не го пресмета на начин предвиден со овој закон или надоместокот не го уплати во пропишаните рокови согласно со членот 52 од овој закон;


26) не ги спроведе неопходните тестирања на цигарите во акредитирана лабораторија согласно Законот за акредитација (член 58-а став 2) и


27) не ги даде на тестирање цигарите во акредитирана лабораторија согласно Законот за акредитација (член 58-а став 2).


Покрај глобата за прекршоци од ставот 1 на овој член ќе се изрече посебна прекршочна мерка одземање на предмети, растенија, средства и производи што се употребени за извршување на прекршокот.


 За прекршокот од ставот 1 на овој член, освен глоба на правното лице ќе се изрече и прекршочна санкција забрана за вршење дејност во траење од една година до три години.


 Глоба во износ од 2.000 до 3.000 евра во денарска противвредност ќе му се изрече за прекршок од ставот 1 на овој член и на одговорното лице во правното лице.

Глоба во износ од 100 до 200 евра во денарска противвредност ќе му се изрече за прекршок од став 1 точките 8, 9, 11 и 12 на овој член и на проценителот во откупниот пункт.



